
Райымбек ауданы Нарынқол 
ауылына кіреберістегі өзен жағасын 
бойлай өскен ну ағаштың саясында 
орналасқан омартаға аяқ басқан 
сәтте-ақ ерекше әлемге енгендей 
әсерде боласың. Самал желмен 
бірге аңқыған гүлдің жұпар иісі мен 
тынымсыз ұшқан мыңдаған араның 
гуілі табиғаттың өзін сөйлетіп 
тұрғандай. Бұл – жай ғана омарта 
емес, үш ұрпақтың маңдай тері 
сіңген қасиетті кәсіптің мекені.

Бал арасын баптаған

Атасы Сүгірбек Сарыбаевтың 
қолынан бастау алған ара шаруашылығы 
әкесі Манасбек Сарыбаевқа жалғасып, 
бүгінде оның ұлдары Әділет пен 
Айбектің еңбегімен өркендеп келеді. 
Әуелде небәрі 25 ұямен басталған 
іс бүгінде 100 ұяға жеткен. Алдағы 
мақсат – омартаны 200 ұяға дейін 
ұлғайтып, өнім көлемін арттыру. 
Омарта иесі Әділеттің айтуынша, ара 
бағу – бал жинаумен ғана шектелетін 
жұмыс емес. Әр ұяны уақытылы 
дәрілеп, қоректендіріп, жағдайын жіті 
бақылап отырмаса, өнім де болмайды. 
Сондықтан омартадағы әр күн үлкен 
жауапкершілікпен басталады.

Бұл омартада негізінен Еуропадан 
әкелінген карника тұқымды аралар 
өсіріледі. Мінезі жуас бұл аралар 
адамға себепсіз шабуыл жасамайды, өз 
міндетін үнсіз атқарып, гүлден-гүлге 
қонып, бал жинаумен айналысады. 
Омартадағы ең маңызды тіршілік 
иесі – аналық ара. Бір ғана аналық 
жақтаудың бір шетінен екінші шетіне 
дейін жұмыртқа салып, бүкіл ұяның 
өмірін қалыптастырады. «Отбасында 
бәрін ұйымдастырып, шаңырақтың 
берекесін келтіріп жүретін анамыз 
секілді, аралар әлемінде де аналықтың 
орны ерекше. Аналық мықты болса, 
ұя да өнімді болады», – дейді Әділет. 
Сондықтан мұнда Германия, Австрия 
және Словениядан жеткізілетін асыл 
тұқымды аналықтар пайдаланылады. Әр 
аналықтың бағасы шамамен 300 АҚШ 
долларын құрайды. Бакфаст, Carnica 
Peschetz және F1 селекциялық желілері 
жоғары өнімділігімен ерекшеленеді. 
Биыл көктемде Украинадан Карпатка 
тұқымының Vučkovski типіндегі 

Ақерке БИЖАН

аналықтар да алдырылған. Дегенмен 
жергілікті табиғатқа карника жақсы 
бейімделіп, мол өнім беріп келеді. 
«Көпшілік қаражатты үнемдеймін 
деп кездейсоқ ұшып келген будан 
аналықтарды ұстай береді. Бірақ ондай 
аралардан тұрақты өнім ала алмайсың. 
Кейде ұясын тастап кетеді. Сондықтан 
асыл тұқымды аналықпен жұмыс істеу 
маңызды», – дейді омарташы.

Омарташылықтың машақаты төрт 
мезгіл бойы толастамайды. Соңғы 
жылдары қыста ара шығыны көбейген. 
Өткен қыста ғана омартадан 22 ұя 
қырылып қалған. Сондықтан сырттан 
әкелінген араларды бірден көбейтпей, 
алдымен осы өңірдің табиғаты мен 
климатына бейімдеу жұмыстары 
жүргізіледі. Әділет соңғы үш жыл 
бойы аналық ара өсірудің қыр-сырын 
меңгеріп, бүгінде оларды өздері шығара 
бастаған. Бұл – аса үлкен дәлдік пен 
төзімділікті талап ететін күрделі жұмыс. 
Болашақ жоспары да ауқымды. Бір 
күні ауыл әкімі Амангелді Шенебеков: 
«Әділет, сенің әкең Шымкентте ара 
шаруашылығын дамытып, адамдарды 
арамен емдейтін жақсы сауықтыру 
орнын ашып отыр ғой. Сен де осы 

жерде сондай орталық ашсаң қайтеді? 
Қайтарымсыз грантқа құжаттарыңды 
өткізіп көр. Бұл жердің табиғаты да, 
мүмкіндігі де соған сұранып тұр», – 
деп ақылын айтқан. Сол кеңестен кейін 
омарташы табиғат аясында демалып, 
арамен ем қабылдайтын апитерапия 
орталығын ашуды мақсат етіп отыр. 
Сонымен қатар бал өнімдерін арнайы 
логотиппен шығарып, жергілікті бренд 
ретінде дамыту да жоспарында бар.

Бүгінде Сарыбаевтар әулетінің 
өнімдері негізінен Шымкент қаласында 
жоғары сұранысқа ие. Алайда омарташы 
Әділет үшін ең үлкен байлық – сатылған 
балдың көлемі емес, атасы бастап 
берген кәсіптің үзілмей, ұрпақтан 
ұрпаққа жалғасып келе жатқаны. Ұядан 
дамылсыз ұшып шыққан әрбір ара 
өз міндетін адал атқарса, осы әулет 
те үш буын бойы еңбекті өмірінің 
басты құндылығына айналдырған. 
Омартадан шыққанда құлақта қалған 
аралардың гуілі енді жай ғана дыбыс 
болып естілмейді. Ол – еңбекке 
адалдықтың, табиғатпен үндестіктің 
және ұрпақ сабақтастығының үніндей 
әсер қалдырады.

Райымбек ауданы

ИНВЕСТИЦИЯ

Гүлзат БАЙҚОНЫС

Туризмнің жаңа тынысы
Талғар ауданындағы «Ой-

Қ а р а ғ а й »  т а у - к у р о р т ы н д а 
Қазақстанның ең биік нүктесінде 
орналасқан туристік нысан 
пайдалануға берілді. «Ақтас» 
шыңында бой көтерген кешен 
2140 метр биіктікте орын тепкен. 
Оның құрамына мейрамхана, 
іскерлік кездесулер өткізуге 
қолайлы конференц-зал мен 
демалушыларға арналған қонақүй 
кіреді.

Екі жыл бойы жүргізілген құрылыс 
жұмысына 58 млрд теңге инвестиция 
салынды. Жоба аясында сноуборд 
пен шаңғы тебу алаңы 28-ден 38 
шақырымға ұлғайтылды. Сондай-ақ 
елімізде алғаш рет 10 және 6 орынды 
аспалы жол іске қосылды. 

Өткен жылы «Ой-Қарағай» тау-
курортына 660 мыңнан астам турист 
келді. Жыл басынан бері бұл көрсеткіш 
20 пайызға артып үлгерген.

«Қазіргі таңда 350 адамға ар
налған үлкен конференц-зал мен 
мейрамхана жұмыс істеп тұр. Бұл әр
түрлі бағыттағы қызықты шараларды 
өткізуге өте қолайлы. Сонымен қатар 
меймандарға сапалы қызмет көрсетуге 
мүмкіндік  беретін ,  7  бөлмеден 
тұратын қонақүйіміз бар. Қысқы 
спорт түрлеріне арналған жолдың 
ұзартылуы туристер санын бірнеше 
есе арттырады деп сенеміз. Ал аспалы 
жол ерекше технологияны негізге 
алып жасалған. Жалпы ұзындығы 
1800 метр болса, соның 980 метр 
аралығы ешқандай тірексіз адамдар
ды тасымалдай алады. Әлемге әйгілі 
«Доппельмайер» компаниясы мұндай 
күрделі инженерлік жобаны алғаш 
рет жүзеге асырып отыр. Бүгінде 
демалыс аймағына Қазақстаннан 
бөлек,  Ресей,  Үндістан,  Қытай 
және Парсы шығанағы елдерінен 

келет ін  қонақтар  саны артуда . 
Бұған облыс әкімдігінің туризм 
саласында өзге елдермен жасаған 
тиімді меморандумдары зор ықпал 
етуде», – деді «Ой-Қарағай» тау-
курортының PR бөлімінің басшысы 
Максим Козлов.

Аталған демалыс аймағының 10 
жылдам астам тарихында жобаға 105 
миллион доллар қаржы жұмсалған. Ал 
соңғы 2 жылдағы «Ақтас» жобасының 
өзіне шамамен 120 миллион доллар 
инвестиция салынды. Сондықтан 
бұл туризм саласына серпін беретін 
бірегей бастама болары сөзсіз. 

Облыстық туризм басқармасы 
басшысының орынбасары Жәнібек 
Қаратаевтың айтуынша, Мемлекет 
басшысының тапсырмасына сәй
кес, Алматы тау кластерін дамыту 
бағытында өңірде ауқымды жұмыс 
жүргізілуде. 

«Алматы облысы – туризм са
ласы қарқынды дамып келе жатқан 
өңірлердің бірі. Жаңадан ашылған 
кешен  –  соның айқын  дәлел і . 
Бүгінде бекітілген жоспарға сәйкес 
инвесторлармен бірлесе отырып, 
инженерлік инфрақұрылымды дамыту 

бағытында жүйелі жұмыс атқарылды. 
Алдағы уақытта электр және газ қуатын 
арттыруға арналған жобалар іске 
асырылады. Қысқы маусымның таяп 
қалуына орай жан-жақты дайындық 
жасалды. Биыл туристер өткен жылмен 
салыстырғанда әлдеқайда көп болады 
деп болжанып отыр. Мәселен, шомылу 
маусымында Қапшағай жағалауына 2 
миллионнан астам турист келді. Жыл 
басынан бері туризм саласында 2,5 
миллиардқа жуық түсім түсті», – деді 
ол.

Осылайша, облыста халықаралық 
стандарттарға толығымен сай келетін 
жаңа туристік нысан демалушыларды 
қабылдауды бастады.

Айта  кетей ік ,  қаз ірг і  таңда 
өңірдің туризм саласында жалпы 
құны 638,2 млрд теңге болатын 30 
инвестициялық жоба іске асырылуда. 
Өткен жылы Үкімет қаулысымен 
«2025-2029 жылдарға арналған Алматы 
тау кластерін дамытудың кешенді 
жоспары» бекітілді. Соған сәйкес 
өңірде 6 негізгі бағыт бойынша 15 
жобаны іске асыру көзделген.

ҚОНЫСТОЙ

БАСПАНА БАҚЫТЫНА 
КЕНЕЛДІ

Талғар ауданының Түзусай ауылында 29 отбасы баспаналы болды. 
Пәтердің барлығы дерлік әлеуметтік жағынан осал топ санатына 
жататын көпбалалы аналарға, ерекше қажеттілігі бар азаматтарға, 
ерекше баланы тәрбиелеп отырған ата-аналар мен асыраушысынан 
айырылған жандарға табысталды.

Салтанатты шараға облыс әкімі Шыңғыс Әрінов қатысып, тұрғындарды 
қоныстойымен құттықтады.  

– Мемлекет басшысы Қасым-Жомарт Тоқаев халықтың әл-ауқатын 
арттыру, азаматтарға жайлы өмір сүруге жағдай жасау мемлекеттің басты 
міндеттерінің бірі екенін үнемі айтып келеді. Оның ішінде баспана мәселесі 
де маңызды орын алады. Алматы облысында халық саны жылдан-жылға өсіп 
келеді. Бұл – өңіріміздің дамып, елдің тұрмыс-тіршілігіне қолайлы аймаққа 
айналып келе жатқанының бір көрінісі. Баспана – кез келген отбасы үшін үлкен 
қуаныш. Бүгінгі табысталған кілт – әр отбасы үшін көптен күткен арманның 
орындалуы. Адамның өз үйі болғанда ертеңіне деген сенімі де арта түседі. 
Тұрғын үй кезегінде тұрған азаматтардың мәселесі әрдайым назарымызда. 
Алдағы кезеңде де бұл бағыттағы жұмысты жүйелі түрде жалғастырып, тұрғын 
үй қорын ұлғайтуға басымдық береміз, – деді Шыңғыс Сайранұлы.

Бүгінде Талғар ауданында тұрғын үй кезегіне 7,5 мыңға жуық азамат 
тіркелген. Соңғы екі жылда аудан бойынша 459 пәтер сатып алынды. Қазіргі 
таңда оның 275-і өз иелеріне берілді. Түзусайдағы қоныстойдың нәтижесінде 
тағы 29 отбасы баспана кілтін алды. Солардың бірі ерекше қажеттілігі бар 
балаға күтім жасап, тәрбиелеп отырған ана – Зиягүл Ержанова.

– Үй кезегіне 2015 жылы тұрдық. 11 жыл бойы күткен сәт бүгін туып, 
баспанаға қол жеткізіп отырмыз. Қуанышымызға облыс әкімі ортақтасып, 
арнайы келіп құттықтады. Үйге қажетті электр пеші мен теледидарды сыйға 
тартты. Бұл бізге үлкен көмек. Екі бөлмелі үйдің жобасы, сапасы көңілімнен 
шықты. Терезесі – үлкен, бөлмелер – жарық, тауға қарайтын әдемі көрінісі де 
көз тартады. Осындай қолдау көрсеткен Президентімізге, облыс және аудан 
әкімдігіне алғыс айтамын, – деді тұрғын. 

Жоба мердігері – «Aura Alatau» ЖШС. Тұрғын үй кешенінің құрылысы 
2023 жылы басталған және төрт кезеңнен тұрады. Қазіргі таңда екінші кезең 
бойынша 55 пәтер өз иесін тапты. Ал кешенде барлығы 460-тан астам пәтер 
салынады. Құрылыс келесі жылдың соңына дейін аяқталады. Тұрғындарға 
берілген пәтердің іші әктеліп, толығымен дайын күйінде үлестірілуде. 

Талғар ауданы

Суреттерді  түсірген  –  Мұхтар  ӘУКЕН

Алтынай СЕЙІТКЕН

Дәурен ӘБУТӘЛІПОВ

Шаруашылығы шалқыған өңір

ЕҢБЕК АДАМЫ

Өңірлік коммуникациялар қыз­
метінің ақпараттық алаңында 
өткен баспасөз мәслихатында 
Жамбыл ауданының әкімі Нұрлан 
Ертас жыл басынан бері атқа­
рылған жұмыстар мен әлеумет­
тік-экономикалық даму қоры­
тындысын баяндап, алдағы жос­
парымен бөлісті.

БРИФИНГ

Балық – байлық көзі
Қарадалада жер емген диқан да, төрт түлігін 

өріске өргізген шаруа да несібесін еңбектен тапқан. 
Жылдар бойы ауыл тіршілігінің негізгі тірегі егін мен 
мал шаруашылығы болып келді. Кейінгі кезде осы 
үйреншікті кәсіптердің қатарына жаңа бағыттар 
қосылып, ауыл адамы қолда бар мүмкіндіктің басқа да 
қырын пайдалана бастады. Рахат ауылындағы балық 
шаруашылығы – соның бір мысалы.

Айжарық КӨПТІЛЕУОВ ІЛЕ ЖАҒАЛАУЫНДА 
ЖАЛҒАСТЫ

«Таза Қазақстан» бағдарламасы аясында кезекті 
облыстық экологиялық акция өтті. Сенбілікке 27 

ЗАҢ МЕН ТӘРТІП

Қазіргі таңда сыбайлас жемқорлықпен күрес – мемлекетіміздегі 
ең өзекті мәселе. Бұл індет қоғамның дамуына кедергі жасап қана 
қоймай, халықтың мемлекетке деген сеніміне нұқсан келтіреді. 
Сондықтан жас буынның бойында жемқорлыққа төзе алмаушылық 
қасиет қалыптастырып, адалдыққа, жауапкершілікке және заңды 
құрметтеуге тәрбиелеу – қоғамның ортақ міндеті.

Жемқорлыққа
жол жоқ!

Іле өзені жағасында өткен сенбілікте қатысушыларға қоқысты жинау 
тәртібі түсіндірілді. Өйткені акцияның басты мақсаты – тек аумақты тазарту 
емес, қайта өңдеуге жарамды қалдықтарды дұрыс сұрыптап, қоршаған ортаға 
түсетін салмақты азайту.

– Біз қоқысты бір жерден екінші жерге көшірумен ғана шектелетін тәсілден 
әлдеқашан бас тарттық. Мұндай әрекет мәселені шешпейді. Пластик, алюминий 
және шыны қалдықтарын сол жерде сұрыптау арқылы оларға екінші «өмір» 
сыйлап, табиғатқа нақты пайда келтіреміз. Бүгін үш қап жүйесі бойынша 
жұмыс істеп жатырмыз. Яғни пластик бөтелкелер мен алюминий банкалар 
қара түсті қапқа, шыны қалдықтары ақ түсті қапқа, ал өзге тұрмыстық заттар 
басқа қапқа салынады. Жиналған, қайта өңдеуге жарамды материалдар серіктес 
кәсіпорындарға жөнелтіледі, – дейді EcoJurek экологиялық қауымдастығының 
жетекшісі Марина Яцун.

Акцияға қатысушылар алты секторға бөлініп, әр бөлікке жауапты 
адамдар бекітілді. Олар жұмысқа қажетті қолғап, қап және қол жетуі қиын, 
тікенекті бұталардың арасындағы қоқысты жинауға арналған арнайы қысқыш 
таяқшалармен қамтамасыз етілді.

– Мен қандай да бір ресми ұйымның өкілі емеспін. Әлеуметтік желілердегі 
чаттар арқылы адамдарды біріктіріп, еліміздегі экологиялық жағдайды 
жақсартуға үлес қосуға тырысамын, – дейді өңірдегі халықтық бақылау 
белсендісі Серік Архат. – Бізге серіктестеріміз қолдау көрсетіп, су, азық-
түлік, қаптар мен қажетті құрал-жабдықтар әкелді. Біз мұнда жай ғана өзен 
жағасын тазалауға емес, қалдықтарға екінші «өмір» сыйлауға келдік. Айналаға 
қараңызшы, Алматы қаласы мен облысының тұрғындары бір мақсат жолында 
осы жағалауда бас қосты, – деді ол.

Акцияға жастармен қатар, аға буын өкілдері, Lider.kz ұйымының іздестіру 
жұмыстарына қатысатын еріктілері және басқа да волонтерлік бірлестіктердің 
мүшелері қатысты. Олар қоқыс жинау барысында өзара пікір алмасып, 
тәжірибелерімен бөлісті. Ортақ іске жұмылған азаматтардың арасындағы 
жылы қарым-қатынас пен ауызбіршілік шараның маңызын арттырды. 
Бастамаға Қонаев қаласының байырғы тұрғындары да ықыласпен қосылды. 
Қатысушылардың бірі сенбілік барысында гүлдеріне тыңайтқыш ретінде 
пайдалануға болатын табиғи қалдықтарды да жинап үлгергенін күлімсірей 
жеткізді. Оның айтуынша, айналаның таза болуы – атқарылған еңбектің ең 
үлкен жемісі.

Іле жағалауындағы тазалық жұмысы аяқталған соң, еріктілер жиналған 
қоқыс салынған қаптардың аузын мұқият байлап, арнайы техникаға ыңғайлы 
болу үшін жол жиегіне орналастырды. Қаптар шамадан тыс толтырылмай, 
қалдықтардың желмен ұшып кетпеуіне де назар аударылды. Бұл – табиғатты 
қорғауда тек тазалық жұмыстарының өзі ғана емес, әрбір істі жауапкершілікпен 
атқарудың да маңызды екенін аңғартатын көрініс.

Іле өзенінің жағасында өткен бұл игі шара қоршаған ортаны қорғау әр 
адамның күнделікті дағдысына айналуы керегін тағы бір мәрте дәлелдеді. 
Табиғатқа жанашырлық таныту үлкен істен емес, әркімнің өз ортасын таза 
ұстауынан басталады. Бірігіп атқарылған шағын істердің өзі үлкен өзгеріске 
жол ашады. Ал туған жердің тазалығы үшін жұмылған жандардың ниеті мен 
еңбегі – келер ұрпаққа қалдырар құнды өнеге.

мыңнан астам адам қатысып, 411 тонна қоқыс жиналып, 449 
гектар аумақ тазартылды. Жыл басынан бері өңірде осындай 34 
экологиялық акция ұйымдастырылып, оған 825 мыңнан астам тұрғын 
атсалысқан. Нәтижесінде 20 мың тоннаға жуық қалдық шығарылып, 
104 мыңнан астам ағаш көшеті отырғызылды. Бұл жолғы тазалық 
жұмысында Қарасай, Еңбекшіқазақ, Талғар аудандарының, Алатау 
және Қонаев қалаларының тұрғындары белсенділік танытты. 
Әсіресе «Іледегі үлкен сенбілік» атты акцияда табиғатты қорғауға 
бейжай қарамайтын азаматтар күш біріктіріп, өзен маңын қоқыстан 
тазартты.

Құрамында 24 ауылдық округ, 61 
елдімекен, 170 мыңнан астам халқы 
бар ауданның Алматы қаласына 
іргелес орналасуы өндірісті дамытуға, 
инвестиция тартуға, кәсіпкерлікті 
өркендетуге және ауыл шаруашылығы 
өнімдерін ірі нарыққа шығаруға 
септігін тигізіп жатқанын айтқан 
Нұрлан Ертасұлы мұндай географиялық 
а р т ы қ ш ы л ы қ т ы  э к о н о м и к а л ы қ 
нәтижеге айналдырып, игілігін әрбір 
тұрғынның сезінуіне жағдай жасауды 
мақсат тұтатынын баса айтты.

–  Биылғы 8  айда  ауданның 
әлеуметтік-экономикалық даму 
бағдарламасында белгіленген негізгі 
көрсеткіштер орындалды. Салықтар 
мен басқа да міндетті төлемдер өткен 
жылмен салыстырғанда 24 пайызға 
жоғары болды. Бюджет кірісінің ұлғаюы 
ауданның экономикалық белсенділігін 
көрсетумен қатар, әлеуметтік және 
инфрақұрылымдық мәселелерді шешуге 
қосымша мүмкіндік береді. Аудан 
экономикасын дамытудағы маңызды 
бағыттардың бірі – өнеркәсіп өндірісін 
ұлғайту және жаңа инвестициялық 
жобаларды жүзеге асыру. Бүгінде 
өнеркәсіп саласында 91 нысан жұмыс 
істеп, 1500-ден астам адам тұрақты 
жұмыспен қамтылып отыр. «Жартас», 
«QAZKER» ӨБ, «Тәуекел-газ Құбыры», 
«PLAST INVEST», «Күрті» тас өңдеу 
зауыты, «KAZ TEK INVEST», «Алматы 
QZ панель», «Босаға» және басқа да 
кәсіпорындар құрылыс материалдарын 
өндіру, өңдеу өнеркәсібі және өзге де 
өндірістік бағыттар арқылы өңіріміздің 
экономикасының дамуына үлес қосуда. 
«Жетісу» Алматы құс фабрикасы» 
ЖШС жобасы Жамбыл ауданының 
Ақсеңгір ауылдық округінде жүзеге 
асырылады. Жобаны 2030 жылы іске 
қосу жоспарланған. Кәсіпорынның 
негізгі қызметі – құс етін өңдеу. 
Өндіріс қуаттылығы жылына 120 мың 
тоннаны құрайтын, 3 мың жаңа жұмыс 
орнын ашуды көздейтін жоба өңірдің 
өнеркәсіптік әлеуетін арттыруға үлес 
қосады. Аудан экономикасын тек 
ауыл шаруашылығына тәуелді етпей, 
өндіріс пен кәсіпкерлік қатар дамыған 

өңір қалыптастыру мақсатында 
инвестиция тартуға ерекше мән беріп 
отырмыз. 8 айда негізгі капиталға 
60 миллиард теңге  инвестиция 
тартылды. Бұл өткен жылдың сәйкес 
кезеңімен салыстырғанда 5 миллиард 
теңгеге артық. Алдағы уақытта 24 
инвестициялық жобаны жүзеге асыру 
жоспарланып отыр. Бұл жобалар 
толық іске асырылған жағдайда 10 
500 жаңа жұмыс орны ашылады. 
Жыл соңына дейін 18 жоба бойынша 
инвестиция тарту көзделген, – деді 
аудан әкімі. 

Б а я н д а м а ш ы н ы ң  а й т у ы н ш а , 
ежелден ауыл шаруашылығына 
бейімделген ауданда 8 айда 10 мың 
тоннадан астам ет, 23 мың тоннадай 
сүт өндірілген. Жұмыртқа өндірісі 
60 миллион данаға жеткен. Биыл 
ауыл шаруашылығы дақылдарының 
жалпы егіс көлемі 106,4 мың гектарды 
құраған. Біздің алдымыздағы ма
ңызды міндеттердің бірі  – жер 
ресурстарын тиімді пайдалану. Осы 
мақсатта пайдаланылмай жатқан ауыл 
шаруашылығы жерлерін мемлекет 
меншігіне қайтару жұмысы жүргізілуде. 
Биыл 9 мың гектар жер мемлекеттік жер 
қорына қайтарылған. 

 Су үнемдеу технологияларын 
енгізу, өнімділікті арттыру және ауыл 
шаруашылығы өнімдерін қайта өңдеу 
бағытындағы жұмыс жалғасатынын 
хабардар еткен әкім агроөнеркәсіптік 
кешен саласындағы инвестициялық 
жобаларға несие беру шеңберінде 2025 
жылы Үңгіртас ауылдық округінен 
«Хеппи Фарм» шаруа қожалығы 
мемлекеттен жеңілдетілген түрде 2,5 
пайызбен несие алып, 400 басқа арналған 
сүт тауарлы фермасының құрылыс 
жұмыстары 95 пайызға аяқталғанын, 
35 адам жұмысқа қабылданып, күніне 
4-5 тонна сүт «ФудМастер», «Milk Day» 

компанияларына өткізіп жатқанын 
айтты. Сонымен бірге кәсіпкерлік, 
шағын және орта бизнес, құрылыс 
пен тұрғын үй, білім беру, денсаулық 
сақтау, мәдениет, спорт салаларында 
және инфрақұрылым, газдандыру, 
жұмыспен қамту, әлеуметтік қолдау, 
көгалдандыру бағыттарында жүзеге 
асырылып жатқан ілкімді істер мен 
толымды тірліктер жайына кеңінен 
тоқталды. 

Нұрлан Ертас өндірісі дамыған, ауыл 
шаруашылығы өркендеген аудандағы 
шешімін күткен мәселелердің жоқ 
емесін жасырмады. Сөзіне сүйенер 
болсақ, инженерлік желілердің тозуы, 
жекелеген елдімекендердегі жол 
сапасы, газдандыруды толық аяқтау, 
әлеуметтік инфрақұрылымды кеңейту 
және халықты тұрақты жұмыспен қамту 
мәселелері кезең-кезеңімен шешіліп 
келеді. Сондай-ақ еліміздегі ең ірі 
мегаполиспен іргелес болу барлық 
мәселені шешпейтінін, халық санының 
өсуі, тұрғын үйге, жолға, инженерлік 
және әлеуметтік инфрақұрылымға деген 
сұраныстың артуы жаңа міндеттер 
жүктеп отырғанын алға тартты.

Баспасөз мәслихаты соңында 
БАҚ өкілдерінің сауалына жауап 
берген Нұрлан Ертасұлы бұрын аудан 
көлемінде мал ұрлығы бірінші орында 
болса, қазіргі кезде алаяқтық қылмысы 
оны басып озғанын айта келе, оның 
алдын алу бағытында қандай шаралар 
қолға алынғанынан хабардар етті. 
Сонымен қатар жастардың жұмыспен 
қамтылуы жөніндегі сұраққа жауап 
берген әкім кейінгі жылдары Қазақ 
ұлттық аграрлық зерттеу университеті 
студенттерінің шаруа қожалықтарында 
тәжірибеден өтуі жолға қойылғанын, 
алдағы уақытта өзге де оқу орындарымен 
де келісімге келу жоспарда бар екенін 
жеткізді. 

Бұл кәсіпті қолға алған «СПК BIG FISH» ЖШС өткен 
жылы «Ауыл аманаты» жобасы арқылы 14 миллион 
теңге несие алып, канал бойында шабақ өсіруді бастаған. 
Тәуекелмен қолға алынған істің алғашқы нәтижесі де жаман 
болған жоқ. Шаруашылық бір жылдың ішінде 80 тонна 
форель мен бекіре өсірді. Биыл кәсіп иелері бұл көрсеткішті 
150 тоннаға жеткізуді көздеп отыр.

Бір қарағанда, Қарадалада балық өсіру тосындау кәсіп 
секілді көрінуі мүмкін. Өйткені бұл өңірді сөз еткенде көз 
алдымызға ең алдымен жайқалған егістік, бау-бақша мен 
өрістегі мал келеді. Бірақ шаруашылық иесі Еділ Мысақұлов 
канал суының балық өсіруге қолайлы екенін байқап, осы 
мүмкіндікті кәсіпке айналдырған.

Балық шаруашылығында судың сапасы айрықша 
маңызды. Оның температурасы, тазалығы, құрамындағы 
оттегі – шабақтың өсіп-жетілуіне тікелей әсер етеді. Еділ 
Мысақұловтың айтуынша, мұндағы ашық су айдынының 
суы таза әрі оттегіге бай. Соның арқасында шабақтар жақсы 
жетіліп, қажетті салмаққа жылдам жетеді. Яғни табиғаттың 
өзі кәсіпкерге қолайлы жағдай жасап тұрғандай.

Әрине, су бар екен деп кез келген жерде балық өсіре салу 
мүмкін емес. Оның да күтімі, есебі, күнделікті бақылауы 
бар. Шабақты дер кезінде қоректендіріп, судың жағдайын 
қадағалап, аурудың алдын алып отыру қажет. Оның үстіне 
форель мен бекіре өсірудің өзіндік талабы бар. Сондықтан 
мұнда тек тәуекел ғана емес, кәсіптің қыр-сырын меңгеру 
де маңызды.

Қазір шаруашылық иелері алғашқы нәтижеге тоқмейілсіп 
отырған жоқ. Алдағы уақытта кәсіпке 4 миллиард теңгеге 
дейін инвестиция салып, өндіріс қуатын бірнеше есеге 
арттыру жоспарда бар. Мұндай жоба жүзеге асса, оның 
пайдасы бір шаруашылықтың айналасында ғана қалмайды. 
Өндіріс кеңейген жерде жұмыс күші керек. Демек, ауыл 
тұрғындарына жаңа жұмыс орындары ашылып, жергілікті 
жерде өндірілетін өнім көлемі де артады.

Ресми деректерге сүйенсек, бүгінде балық өсіру облыс 
көлемінде қарқынды дамуда. Қазір Алматы облысында 
балық өсірумен 53 шаруашылық айналысады екен. Олардың 
жалпы өндірістік қуаты жылына 11 мың тоннаға жеткен. 
Бұл – балық шаруашылығының өңір үшін біртіндеп жеке 
өндірістік бағытқа айналып келе жатқанын аңғартады.

Бұл саланың дамуына мемлекеттік қолдау да бар. 2026 
жылдан бастап акваөсіруді дамытуға арнайы субсидиялар 

қарастырылып, инвестициялық жобаларды қаржыландыру 
мен жеңілдетілген несие беру мүмкіндіктері де кеңейтілген. 
Осындай ауқымды қолдау шараларының нәтижесінде бүгінгі 
күнде өңірдегі балық өндірісі 29 пайызға, экспорт көлемі 27 
пайызға ұлғайған. Өнім Дания, Нидерланд және Польшаға 
да жөнелтіледі.

Осы көрсеткіштерге қарасақ, Рахаттағы шаруашылықтың 
бастамасын жалғыз кәсіпкердің тәуекелі деп қана қарауға 
болмайды. Ол Алматы облысында тамыр жайып келе 
жатқан тұтас бір саланың Ұйғыр ауданындағы алғашқы 
қадамдарының бірі деуге келеді. Оның үстіне ауданның 
табиғи мүмкіндігі де аз емес. Су арналары, шаруашылыққа 
пайдаланылатын су көздері бар. Егер соның бәрі ғылыми 
тұрғыда зерттеліп, балық өсіруге жарамды тұстары тиімді 
пайдаланылса, аудан үшін ауыл шаруашылығының тағы бір 
бағытын дамытуға жол ашылуы мүмкін.

Қарадалада кәсіп десе тек жер жыртып, дән себу немесе мал 
өсіру керек деген түсінік қазір жойылған. Аудан аумағының 
бір тұсында құс фабрикасы жұмыс істесе, енді бір тұсында 
бау-бақша жайқалып тұр. Ал Рахатта канал суының өзі кәсіп 
көзіне айналып отыр.

Ауылдың берекесі – тек жерінің кеңдігінде емес, сол жер 
мен судың мүмкіндігін танып, кәдеге жарата білген адамында. 
Рахаттағы бастама осыны аңғартады. Қолда бар судан да нәсіп 
тауып, жаңа кәсіптің көзін ашуға болатынын бұл шаруашылық 
ісімен көрсетіп отыр.

Ұйғыр ауданы

Осы орайда Кеген аудандық Жастар ресурстық орталығында «Заң мен 
тәртіп» тұжырымдамасы аясында жастардың құқықтық сауаттылығын арттыру 
және сыбайлас жемқорлықтың алдын алу мақсатында тәрбиелік маңызы зор 
ақпараттық түсіндіру жұмысы жүргізілді.

Іс-шара барысында сыбайлас жемқорлық көріністеріне тап болған 
жағдайдағы іс-қимыл тәртібі, сондай-ақ құқықбұзушылықтар үшін көзделген 
жауапкершілік туралы мәлімет беріліп, ақпараттық материалдар таратылды.  
Жемқорлықтың қоғамға тигізетін кері әсері түсіндіріліп, парақорлыққа жол 
бермеу, заңды сақтау және кез келген заңсыз әрекетке бейжай қарамаудың 
маңыздылығы туралы айтылды.

Кездесу соңында жастар өз пікірін білдіріп, «Жемқорлыққа жол жоқ!» 
деген ортақ ой мен ұстанымға тоқталды.

Кеген ауданы

ЗАҢ МЕН ТӘРТІП

«GLOBAL EXCHANGE – 2026»

Қонаев қалалық Мәдениет үйінде 
ұлағатты ұстаз Тілдәш Битуованың 
80 жасқа тоуына орай «Жас патриот 
– әділетті қоғамның келешегі»  атты 
салтанатты жиын өтті. Басқосуға 
Алматы, Жетісу облыстары мен Алматы 
қаласы білім саласының қызметкерлері, 
дарынды балалармен жұмыс істейтін 
орталық басшылары, ғалымдар, жас 
патриоттар академиясының мүшелері 
қатысты.

СӘДУАҚАС БИГЕЛДИЕВ – 90

ҚҰРМЕТ

ЕСЕЛІ ЕҢБЕКТІҢ ӨТЕУІ

Облыстық филармонияның әншілер і 
Әзиза Әбілбашар мен Медет Орымбаев 
орындаған «Ұстазым» әнімен шымылдық 
түрген келелі жиында  Қазақстан Республикасы 
Оқу-ағарту,  Әділет министрліктері мен 

Мажарстанның ELTE University,  Мәскеудің 
Ұлттық зерттеу технологиялық университеті, 
С а н к т - П е т е р б у р г т і ң  А қ п а р а т т ы қ 
технологиялар, механика және оптика ұлттық 
зерттеу  университет і ,  Болгария  ғылым 
академиясының математика институты және 
тағы басқа да еліміздегі жоғары оқу орындары 
басшыларының мерейтой иесіне жолдаған 
құттықтауы оқылды. Одан кейін зал толы 
қауым Тілдәш Рысқұлбекқызының өмірлік 
жолын бейнелейтін «Ұлт болашағына қызмет 
еткен ғұмыр» фильмін тамашалады. 

Ұлағатты ұстазды 80 жасқа толуымен 
құттықтаған облыстық білім басқармасының 
басшысы Қайрат Жұманов оның өмір жолына 
шолу жасап, білім беру саласында абыройлы 
еңбек еткен 60 жыл ішінде жеткен жетістіктеріне 
тоқталды. Сонымен бірге педагогика ғылым
дарының докторы, білім беру ісінің құрметті 
қызметкері Тұрсынбек Баймолдаев, белгілі 
журналист, жазушы Сүлеймен Мәмет Тілдәш 
Рысқұлбекқызының ұлттық білімге қосқан 
үлесі жайын әңгіме арқауына айналдырды.

Одан әрі жалғасқан жиында көпшілік 
назарына Тілдәш Битуованың бастамасымен 
ашылған республикалық «Балдәурен» оқу-
сауықтыру орталығындағы өскелең ұрпақтың 
шығармашылық және зияткерлік әлеуетін 
дамытуға, ел болашағына деген жауапкершілігін 
қалыптастыруға бағытталған түрлі жобалар мен 
іс-шараларды жүзеге асырып келе жатқан Жас 
патриоттар академиясы туралы бейнеүзінді  
ұсынылды. 

Жас патриоттар академиясының Алматы 
облысындағы төрағасы Жанаткүл Бүтімбаева, 
Қонаев  қаласындағы «Балдәурен» оқу-
сауықтыру орталығы филиалының директоры 
Жарқынай Қажымұқанова, Алматы қаласы 
Бостандық аудандық білім бөлімінің басшысы  

етті. Өзінің мерейтойына арналған  салтанатты 
жиынның   барша мұғалімдер қауымына деген 
құрмет пен еңбекті бағалау деп  қабылдайтынын 
айта келе, соған жағдай жасаған Алматы 
облысы мен Қонаев қаласының әкімдігіне 
жүрекжарды алғысын жеткізді.   

Салтанатты жиын облыстық филармония 
әншілерінің орындауындағы  «Қазақ елі» 
әнімен қорытындыланды. 

Қонаев қаласы

Жа ң а  қ ұ р ы л ғ а н  а у д а н 
Күрті өңіріне жан-жақтан 
жоғары оқу орнын бітіріп, 

жолдамамен ағылған жастар қызметке 
тұрып жатты. Солардың қатарында 
мен де бар едім. Әрі КПСС мүшесімін. 
Сол кезде Коммунистік партияның 
беделі мен темірдей тәртібіне бас 
иіп,  бағынатын едік.  Ол адами 
қасиеттерден аттатпайтын тәртіпке 
үйретті. Аудандық «Шұғыла» газеті 
бастауыш партия ұйымының хатшысы 
болдым. Аға қызметке келген соң 
партия мүшелерінің қатары бір адамға 
толықты. Ол кезде міндетті түрде ай 
сайын бастауыш ұйымның жиналысы 
өтеді. Күн тәртібінде коммунистердің 
жеке жауапкершілігі мен есебін тыңдау, 
қоғамдық пікірді қалыптастыру, 
мінездеме бекіту, тағы басқа мәселелер 
қаралады. Бұл жай емес. Жиналысқа 
аудандық партия комитетінен міндетті 
түрде жауапты қызметкер қатысады. 
Өзара сын өріс алатын. Бұл тәртіп 
пен жауапкершілікті нығайтуға, 
жандандыруға көп көмек болды. Біз 
сияқты жастардың кәсіби жағынан 
шыңдалуына аға буынның ықпалы зор 
болғанын қазір пайымдаймын.

Алғашқы жиналыста -ақ  а ға 
өзінің тың ой-пікірін ортаға салды. 
Мақалаларды талдап, журналистердің 
кәсіби шеберлігі мен материал берудегі, 
газетті безендірудегі кейбір кемшін 
тұстарға тоқталды. Сөзі қысқа әрі 
нұсқа, ұжымға жаңа леп келгенін жас 
болсам да бірден сезіндім.

Көп сөйлеп, көлгірсуді ұнатпайтыны 
тағы бар. Жаңа аудан болғандықтан 
байланыс жүйесі қажетті мекемелермен 
коммутатор арқылы қосылатын.

– Қызым, тәжірибе шаруашылығын 
қосшы, – дейді гүрілдеген даусымен. 
Сосын ар жақтағы маманға алдын 
ала дайындаған сауалдарын қояды. 
Шаруашылықтың бас бухгалтері Матан 
Қосбармақов ағамен ауылдас әрі құрдас 
екенін кейіннен білдім.

– Матан Иванович, қал қалай? 
Шаруашылықтан мәлімет керек еді, – 
дейтін.

«Иванович» дегені құрдастардың 
бір-бірін еркелеткеніндей көрінетін. 
Ағаның үстелінде ақ қағаз бен қалам 
ғана жататын. Хабарды алысымен 
машбюроға қарай нық басып бара 
жатады. Содан алынған мәлімет бас 
мақала немесе репортаж болып, цифрға 
жан бітіп, ертеңіне оқырманға жол 
тартатын. Іркілмей, көсіле сөйлейтін 
ағаның шеберлігіне тәнті болып, «біз 
қашан осы дәрежеге жетер екенбіз» 
дейтін едік.

Ағаның маған рулық жағынан 
келгенде нағашылығы бар. Анам 
Рысбала екей руынан тарайтын 
Қосайдың қызы. Әкем Құдайберген 
Түктібай бақсы бабаның ұрпағы. 
Әңгіме арасында «Сен қыз, қызыл 
екейдің қызысың» деп қоятын менің 
өзгелердің алдындағы бағымды өсіргісі 
келгендей.

Сәду ағаның өзгелерге үлгі болатын 
тұстары көп еді. Жұмыстан әсте 
кешікпейтін. Түс әлетінде Тоқаш Бокин 
атындағы орталық көшенің оң жақ 
жиегімен бойын тік ұстап, жан-жағына 
алаңдамай үйіне беттейтіні әлі күнге 
көз алдымда. Түс ауа сол жолмен қайта 
жұмысқа тартатын.

Журналистердің айлығы қай кезде 
де жоғары болмаған. Айлық пен 
қаламақыны қосқанда 180 сомды 

құрайды. Аз ғана табысты қанағат 
тұтатынбыз. Бір қарағанда қажетімізге 
жарайтындай еді. Өзгелер айлыққа 
дейін жаратып, қарыз сұрап жүргенде 
көп балалы ағаның қаражаттан қинал
ғанын көрмеппін.  

Айсұлу жеңгемнің қол кеспесінің 
дәмін айтсаңшы! Асты қара қазанға 
пісіретін. Қолдан кескен кеспесі жіп-
жіңішке болатын. Ылдым-жылдым 
қимылдайтын тәтемнің сабырлы, тақуа 
мінезі, көпшілдігі, кеңдігі бүгінгі қыз-
келіндерге үлгі болғандай еді-ау!  

Ж а м б ы л  а у д а н ы н а н  м ұ н д а 
келгендер жақын туыстай едік. 
Жолдасым Саламат екеуміз  үй 
салдық. Сонда Сәду, Қыдырма тәрізді 
марқұм бауырларым қол күшін беріп, 
тірлігімізге туғанымыздай бірге 
қуанғанын ұмытуға болмас.  

Үркердей ұжымдағы ынтымақ-
бірліктің беріктігі ерекше болатын. 
Туған күн, мерекелерде дастарқан 
жайып, бір-бірімізге ыстық лебізімізді 
айтатынбыз. Ағаның алдынан қия 
өтпей сыйлайтынбыз. Аға мен іні, 
қарындастық қасиет өз орнымен еді. 
Соның өзі бір ғанибет екен-ау!  

Аға  балаларының тиянақты 
білім алуына ерекше көңіл бөлді. 
Бұл жағынан ұтпаса, ұтылмағанына 
ұрпағының бүгінгі шыққан биігі дәлел. 
Мұның тағы бір себебі адал еңбек пен 
қалам құдіретімен келген игілік екені 
сөзсіз.  

Газет редакторының орынбасары 
қызметінен 1986 жылдың маусым 
айында Жамбыл аудандық «Екпінді 
еңбек» газетіне (кейін «Атамекен» 
болып өзгерді) бас редактор болып 
ауыстым. Уақыт тапшы, әрі балаларым 

жас болғандықтан көп араласа алмадық. 
Айсұлу тәтем дүние салды. Бұл қайғыны 
көтере алмаған аға науқастанып, Талғар 
қаласындағы ауруханаға түсіпті. 
Ести сала көп жыл ағамен қызметтес 
болған Жұматай Қалықұловты алып, 
іздеп бардым. Марқұм Абай ол кезде 
аудандық әкімшілікте қызметте. Әуелі 
Абайға жолықтық. Сосын ауруханаға 
келдік. Аға төсекте жатыр екен. Хал-
жағдай сұрастық, жиендігіме салып, 
ағаның көңілін көтерейін деген оймен:

–  Нағашы,  жеңгемді  ойлап , 
жабырқап жатырсың ба? Жатқан 
жері пейіш болсын! Уайымдама, өзің 
қалаған «сұлуыңа» үйлендіремін, деп 
қалжыңдадым. Жаны жабырқап жатса 
да «мырс» етіп күліп жіберді. Жұматай 
аға мен Абай інім де нағашымның 
көңілі көтерілгеніне қуанғандай болды. 
Осы жолдарды жазғанда екеуінің де 
өмірден өткеніне біраз жылдардың жүзі 
болған екен-ау. Жақсылар жанымызда 
мәңгі жүрмейді екен. 

– Нағашым ауру-сырқауға беріл
мейді, ертең-ақ тұрып кетеді, – деп 
жігерлендірдім, біраз отырдық, өткен-
кеткенді ортаға салдық. 

– Аға, расында қалыңдық іздеймін, 
деп нақтылап қоямын. Нағашыммен 
осылай қоштастық.  

Бірер айдан кейін аға редакцияға 
келді. Денсаулығы жақсарған. Ұлы 
Махаббат сыйға тартқан көлігін өзі 
жүргізеді екен.  

Сол жылы Алатаудың етегіндегі 
табиғаты тұнған Бұрған ауылынан 
Махаббат үй салып берді. Көрген 
қиындығы ұмытылып, ағайын-туыс, 
жекжаттарын, құдаларын аралап, әдемі 
қартайғанын көрдік, жиі араластық. 
Тек Айсұлу жеңгемнің орны ғана 
ойсырап тұрды. Дастарқан басында 
талай әңгіме айтылатын. Сондай кезде 
жан жары Айсұлуды жиі еске алатын. 

«Балаларының бүгінгі шыққан биігін 
Айсұлуым көре алмай кетті. Өміріміздің 
жалғасы Балқия, Ғабиден, Махаббат, 
Абай, Гауһар, Ләззат, Майраның өсіп-
өнгенін көріп, жақсылық-шапағатына 
бөленбеді. Айсұлуым ақылды, төзімді, 
еңбекқор екенін білесің. Балалары үшін 
қандай қиындық, машақат болса дa 
бірге көтерісті. Қайтсек, ұрпағымызды 
аман етеміз, адам етеміз деп ойладық. 
Осы ғұмырымда біреудің ала жібін 
аттамаппын. Бар болса тасымадық, жоқ 
болса жасымадық. Оны Саламат екеуің 
көрдіңдер.  

«Ер көңілін кім ашар, жарқылдаған 
жар ашар» демекші, Айсұлуым – 
Алланың маған жолықтырған сыйы. 
Бейсенбі, жұма сайын ана биікте жатқан 
жарымның басына барып, рухына 
тағзым етемін. Өйткені адамның тәні 
өлгенімен, рухы өлмейді. Аналарының 
рухы ұрпағын желеп-жебеп жүр. 
Түсіме жиі кіреді», – дегені бүгінгідей 
құлағымда қалды.  

Иә, «Алла, Алла» деп тарам-
тарам саусақтарымен бетін сипап, 
сонау көкжиекке көз салған нағашым 
жарымен бірге өткізген күндерін есіне 
осылай алатын. Батыр тұлғалы ағаның 
жүрегі мұншама нәзік деп ойламаппын.  

«Бақыт та, бақытсыздық та алдын ала 
маңдайға жазылады. Адам өз пейілінен 
осы екеуінің біріне тап болады» деген 
екен бір данышпан. Осы тәмсілдің жаны 
бар. Өйткені аға алдына қойған мақсат-
мүддесіне жетудің дара жолын дұрыс 
таңдаған. Ұл-қыздарының жоғары 
білім алуына, өмірден адаспауына ден 
қойды, екінші ұстазы болды. Ата мен 
ана өз міндетіне ұстаздықты қосқанда 
оң нәтиже беретініне осы отбасының 
өсіп-өркендеуі дәлел.  

Бүгінгі талап пен талғам жоғары. 
Десек те елге, жерге деген жанашырлық, 
адамгершілік, бауырмалдық қасиеттер 

Туған жердің бір түп 
жусанын қадірлеп, қастерлеген 
қазақ – дана халық. Сайын 
даланың ерекше қасиетін 
сезініп, оны аялап өткен, 
қаламына серік еткен жанның 
бірі – журналист  Сәдуақас 
Бигелдиев. Көзі тірі болса 
қаламгер биыл 90 жасқа толар 
еді. Ол кісінің қамқорлығын 
көріп, мейіріміне бөленгендер­
дің қатарында мен де бармын. 
Ағамен 1973 жылдан бастап 
кәсіби қызмет барысында 
тығыз араластық. Сырттай 
қатал, ешкімге құрақ ұшып, 
иіле бермейтін ағатайым менің 
есімімді атамаған екен. Қоңыр 
дауысымен «Қыз» дейтін. 
Ал жеңгем Айсұлу кішіпейіл, 
ашық-жарқын, қалжың 
сүйетін жан болатын. Кездесе 
қалсаң қайын сіңлі ретінде 
еркелететін. Екеуі бірін-бірі 
толықтырып, отбасындағы 
мейірім-шуағының сәулесін 
үрлеп, мерейлендіретін 
қарапайым адамдар еді.

бәрінен жоғары болуы керек-ақ. Осы 
тұрғыдан алғанда Махаббат өзгелерге 
өнеге болатындай азамат. Бұрған 
ауылындағы орталық көшеге 100 
балаға арналған бастауыш мектеп, 50 
бүлдіршін тәрбие алатын балабақша 
салды. Кең, әрі жарық кабинеттерде 
ұстаздар шәкірттерді білім нәрімен 
сусындатып келеді. Қаншама адам 
жұмыспен қамтылды. Бұл екінің бірінің 
қолынан келмейтін игілікті іс екені 
анық.  

Мектептің алдына ағаның бюстін 
қойды. Бұл қаламгер ағаға ғана емес, 
барша журналиске жасалған құрмет. 
Оған қосымша бір кабинет музейге 
арналды. Мұражайда Сәду ағаның жеке 
заттары, өмірі мен шығармашылығынан 
сыр шертетін құжаттар, туған-туыс, 
әріптестерінің суреттері жинақталды. 
Салтанатты ашылу рәсімінде алыс-
жақыннан қоғам қайраткерлері, ақын, 
жазушылар келді, тебірене сөйледі.  

Ата-баба сөзі – үлгі-өнегенің көзі. 
Өкініштісі сол, көбіне оны ұстана 
бермейміз. Мәселен, Қадыр Мырза-Әлі: 

«Адам болып туу-тумауың табиғатқа 
байланысты. Тудың екен, адам болып 
қалу-қалмауың тек өзіңге байланысты», 
– деген. Осы сөзге қосылмайтын жан 
жоқ болар, сірә. Баланың жақсысы – 
ата-анасын қуантқаны. Осы тұрғыдан 
алғанда, Бигелдиевтер ата-анасының 
үмітін ақтады. Аға мен тәтемнің 
есімдерін қадірлеп, рухы алдындағы 
перзенттік парыздарын өтеп келеді. 
Бұл әулеттің алғашқы қуанышы, 
табалдырықты оң аяғымен аттаған 
Зинаның қадамы құтты болғанын айтпай 
кетсек әбестік болады. Шаңырақтағы 
ыстық пен суықты, жақсы мен жаманды 
бәрімен бірге көтерді. Сондықтан Зина 
келінге ата-енесі өмірден риза болып 
кеткені анық.  

Бұрған ауылының биігін аға мен 
тәтем мәңгілікке мекен етіп, ұрпақтарын 
рухымен желеп-жебеп жатыр. Бір-
бірін шынайы сүйген, тіреу болған 
жандар ұрпағына өнегелі тәрбие берді. 
Сәдуақас Бигелдіұлы атындағы білім 
ордасындағы бүлдіршіндер белгілі 
қаламгер аталарының бейнесін мәңгі 
есте қалдыратыны анық. 

Дүние, байлық – мәңгілік емес. 
Ол – көзі тоймайтын қомағайлардың 
аз күндік көзінің құрты ғана. Мәңгі 
өлмейтін ғалымның хаты демеуші ме 
еді, данышпан Абай?! Демек, ұстаз-
ағаның еңбегі ұрпақтан-ұрпаққа жете 
бермек.  

Аға туған жеріндегі жусанды ерекше 
қадірлейтін, оның жұпар иісін құшыр
лана жұтатын. Бейіт басына жусан 
биыл да көп шығыпты. Жусанның 
жұпар иісі атамекеннің қадір-қасиетін 
танытып қана қоймай, аға рухымен 
табыстырғандай. Мұны тылсым 
табиғаттың біз біле бермейтін бір сыры 
деп қабылдадым...

Жатқан жерің пейіш болсын, жан 
аға!

Күмісжан БАЙЖАН,
жазушы

Жамбыл ауданы

Жусанның жұпар иісіЖусанның жұпар иісі

Айжарық КӨПТІЛЕУОВ

Айгүл Қасымбекова Тілдәш Рысқұлбекқызының 
мерейтойына құтты болсын айтып, ізгі тілек
терін арнады. 

Жиын соңында Тілдәш Битуова сөз алып, 
жоғары оқу орнын тәмамдағаннан кейін өзіне 
Қызылорда педагогикалық институтына 
оқытушы болып жұмысқа орналасуға жолдама 
берілгенін,  алайда  ол жаққа бармай, еңбек 
жолын мектепте мұғалім болудан бастағанын 
айтты.  Содан бері білім беру саласында 60 
жылдай уақыт  еңбек етіп  жатқанын тілге тиек 

Суреттерді түсірген – Аслан ҚАЖЕКЕ

Жарнама, хабарландырудың мазмұны мен мәтініне
тапсырыс беруші жауапты.

Алтынай СЕЙІТКЕН

ЫНТЫМАҚТАСТЫҚ

ТУРНИР

Университеттер үндестігі
Әл-Фараби атындағы Қазақ ұлттық университетінде халықаралық 

семинар өтті. Жиынға Австрия, Қытай, Қырғызстан, Өзбекстан, Моңғолия 
және Үндістаннан келген университет басшылары, дипломатиялық корпус 
пен халықаралық ұйымдардың өкілдері, ғалымдар, зерттеушілер және білім 
беру саласындағы сарапшылар қатысты. Семинардың басты мақсаты – 
жоғары білім мен ғылым саласындағы халықаралық байланысты нығайту, 
академиялық ұтқырлықты кеңейту және университеттер арасындағы 
жаңа жобаларға жол ашу.

МӘДЕНИЕТ КҮНДЕРІ

Алматы облысының аудан
дарында «Ауылым – алтын 
бесігім» атты Мәдениет күн
дерін өткізу жақсы дәстүрге 
айналды. Биыл бұл шара Талғар 
ауданында кең көлемде аталып 
өтті. Өйткені Талғар – қасиетті 
атамекеніміздің ұлттық құн
дылықтары мен мәдени мұрасын 
сақтауға үлес қосып келе жатқан 
рухани қазынасы мол, талантты 
тұлғаларымен танылған өңір. 
Игі шараға облыстық мәдениет, 
архивтер және құжаттама 
б а с қ а р м а с ы н ы ң  б а с ш ы с ы 
Әнуар Үмбетәлиев қатысты. 
Қонақтарды Талғар ауданының 
әкімі Әнуар Әскербеков бастап 
жүрді.

ДӘСТҮРІМ – ДИДАРЫМ

Кеген аудандық балалар мен жасөспірімдер спорт мектебінде қазақ 
күресінен  жасөспірімдер арасында әлемнің екі дүркін, Азияның үш 
дүркін жеңімпазы, ҚР еңбек сіңірген жаттықтырушысы Бауыржан 
Тәліптің жүлдесіне арналған республикалық турнир өтті. Жарыстың 
мақсаты – ұлттық спорт түрін балалар арасында кеңінен насихаттау 
және жас балуандардың тәжірибесін арттыру.

КЕДЕРГІСІЗ КЕЛЕШЕК

Музей жәдігерлерімен танысты«Әділет» партиясы Жамбыл 
аудандық филиалының баста
масымен инклюзивті білім беру 
саласындағы ерекше білім беруді 
қажет ететін балаларға Алматы 
қаласындағы заманауи өнер музейіне 
танымдық саяхат ұйымдас
тырылды.

Бозкілемде белдесті

Іс-шараны Әл-Фараби атындағы 
Қазақ ұлттық университеті, Eurasia-
Pacific Uninet және Австрияның білім 
беру және интернационалдандыру 
агенттігі бірлесіп ұйымдастырды. 
Жиынның ашылу салтанатында 
ҚазҰУ ректоры Жансейіт Түймебаев, 
Австрияның Қазақстандағы Елшісі 
Андреа Бахер, Австрияның Білім 
беру және интернационалдандыру 
агенттігінің басқарушы директоры 
Якоб Калис және Eurasia-Pacific 
Uninet президенті Джозеф Штробл 
сөз сөйлейді.

Қазіргі уақытта әлемдік жоғары 
білім жүйесінде университеттердің 
халықаралық байланысы жаңа 
мәнге ие болып отыр. Ғылым мен 
білімдегі ірі міндеттерді бір елдің 
немесе бір университеттің аясында 
шешу барған сайын күрделене 
т ү с у д е .  С о н д ы қ т а н  б і р л е с к е н 
зерттеулер жүргізу, оқытушылар мен 
білім алушылардың академиялық 
ұтқырлығын дамыту, тәжірибе мен 
технология алмасу халықаралық 
ынтымақтастықтың маңызды бағытына 
айналды. Осы тұрғыдан алғанда бұл 
жиын Қазақстандағы жоғары оқу 
орындарының Еуропа және Азия 
университеттерімен байланысын 
кеңейтуге мүмкіндік беретін маңызды 
диалог алаңы болып отыр.

Жиында Erasmus+ бағдарламасы 
аясындағы ынтымақтастыққа ерек
ше орын берілді.  Қатысушылар 
халықаралық ұтқырлық, жоғары білім 
беру саласындағы әлеуетті арттыру 
және бірлескен жобаларды жүзеге 
асыру тәжірибесін талқылады.

Үш күнге созылған семинардың 
алғашқы күні жобалар көрмесі және 
жоғары оқу орындарының таныс
тырылым алаңы ұйымдастырылды. 
Eurasia-Pacific Uninet – Еуропа мен 
Азияның жоғары оқу орындары 
мен ғылыми ұйымдары арасындағы 
байланысты дамытуға бағытталған 

халықаралық академиялық желі. Оның 
аясындағы ынтымақтастық бірлескен 
ғылыми бастамаларды жүзеге асыруға, 
университеттер арасында тұрақты 
кәсіби байланыс қалыптастыруға мүм
кіндік береді.

Жиынның екінші күні Eurasia-
Pacific Uninet қызметі мен Erasmus+ 
бағдарламасының ұлттық және өңірлік 
жоғары білім жүйелерінің дамуына 
ықпалы талқыланды. Келесі күн 
ғылым мен инновация саласындағы 
халықаралық әріптестікке арналды. 
Сарапшылар Еуропалық одақтың Horizon 
Europe зерттеулер мен инновацияларды 
қаржыландыру бағдарламасына 
қатысу мүмкіндіктерін қарастырды. 
Сондай-ақ «Азиядағы жоғары білімді 
жаңаша пайымдау: өзгермелі әлемге 
бейімделген жүйелерді қалыптастыру» 
тақырыбында халықаралық панельдік 
пікірталас өткізді. Мұндай кездесулер 
Қазақстан университеттеріне шетелдік 
әріптестермен жаңа ғылыми байланыс 
орнатуға ғана емес, отандық жоғары 
білім мен ғылымды халықаралық 
деңгейде таныстыруға мүмкіндік береді.

Семинар барысында университеттер 
арасында жаңа байланыс орнату, 
бірлескен білім беру және ғылыми-
зерттеу бастамаларын дамыту, халықа
ралық бағдарламаларға қатысуды 
кеңейту мәселелері талқыланды.

Әл-Фараби атындағы ҚазҰУ 
алаңында өткен халықаралық жиын 
нәтижесінде Еуропа мен Азияның 
жоғары оқу орындары арасындағы 
әріптестік нығайып, білім мен ғылым 
саласындағы бірлескен бастамаларға 
жол ашылады деп күтілуде.

Айсара АСАНБАЕВА,
Әл-Фараби атындағы ҚазҰУ 

география және
табиғатты пайдалану факультеті

география, жерге орналастыру 
және кадастр кафедрасының 

оқытушысы 

Қалыптасқан дәстүр бойынша 
аудандық Мәдениет үйінің алдындағы 
алаңда мәдениет саласының қызмет
керлері, өнерпаздар, өндірістік меке
мелердің, этномәдени орталықтардың 
өкілдері,  кәсіпкерлер, жергілікті 
тұрғындар жиналды. Мерекеге орай 
әсем безендірілген ортада қатысушылар 
өздерін нағыз этноауылда жүргендей 
сезінді. Табиғаттың өзі аудан тұрғын
дарының тату тірлігі мен берекелі 
бірлігін қолдағандай күн ашық, жылы 
болды. 

 Шара басында аудандағы қолөнер 
бұйымдарын жасайтын шеберлер мен 
ісмерлердің ұлттық үлгідегі бұйымдар 
жәрмеңкес і  көпшіл ік  назарына 
ұсынылды. Онда облыстан, көрші 
аудандардан келген қонақтар қолөнер 
шеберлерінің өз қолымен жасаған киім-
кешек, тұрмыстық керек-жарақ, музыка 
аспаптары, кәдесыйлар, ойыншықтар, 
зергерлік бұйымдарын тамашалады. 
Жиналған көпшілік қазақтың ұлттық 
аңшылық өнерін жалғастырып келе 
жатқан саятшылардың тазы мен бүркіт 
өсіру және оларды қолға үйрету әдіс-
тәсілдерімен де танысты. Алаң бойлап 
орнатылған ақшаңқан шатырларда 
этномәдени орталықтардың өкілдері 
ұлттық тағамдарын ұсынды. 

Әсіресе аналар кеңесі мүшелерінің 
шебер қолымен ұйымдастырылған 
ұлттық дәстүрімізге сай кең дастарқан 
Талғар жұртының қонақжайлығы 

м е н  м е й м а н д о с т ы ғ ы н  т а н ы т т ы 
деуге болады. Қонақтарды аймаққа 
танымал ансамбльдер – «Ардагерлер 
хоры» мен «Әжелер шуағы» қарсы 
алғанын айта кеткен жөн. Облыстан 
келген делегация талғарлықтардың 
ұйымшылдығы мен шеберлігіне тәнті 
болып, үлкен қызығушылықпен әр 
шатырды, Мәдениет үйінің кіреберісінде 
картиналар мен кескіндеме шеберлерінің 
туындылары қойылған көркемсурет 
көрмесін де аралап көрді. 

Мәдениет үйінің үлкен залында 
шараға қатысушыларды аудан әкімі 
Әнуар Әскербеков құттықтады.

– Мәдениет күндері – ұлттық киімдер 
көрсетіліп, ән шырқалып, би биленіп, 
өлеңдер оқылатын жай ғана мереке емес. 
Бұл – халықтың тарихы мен өткеніне, 
қазақ халқының салт-дәстүрі мен мәдени 
мұрасының сақталуына деген құрмет. 
Бүгінгі таңда ауданда 5 Мәдениет үйі, 
10 кітапхана, бір мұражай, 7 халық 
ансамблі, 62 шығармашылық ұжым 
жұмыс істейді. Оларда еңбек ететін 
дарынды жандардың арқасында қасиетті 
Талғар өңірі өркендеп келеді. Бүгінгі 
мереке – мәдениет әрқашан халықтың 
шығармашылығында өмір сүретіндігінің 
жарқын дәлелі, – деді аудан басшысы. 

Одан кейін облыстық мәдениет, 
архивтер және құжаттама басқармасы
ның басшысы Әнуар Үмбеталиев сөз 
сөйлеп, мұндай мерекелер тұрғындардың 
көңіл-күйін көтеріп, өскелең ұрпаққа 
ұлттық дәстүрді дәріптеп, сақтауға 
ықпал ететінін атап өтті.

– Бүгінгі мереке қасиетті Талғар 
жерінде өтіп жатыр. Бұл өңір талантты 
тұлғаларымен, бай тарихымен және 
мәдени мұрасымен танымал. Осындай 
шаралар баршамызды бір жерге жинап, 
жетістіктерімізді бірге атап өтуге 
мүмкіндік беретін игі дәстүрге айналсын, 
– деді ол.

Содан кейін сахнада үлкен концерт 
көпшілікке ұсынылды. Әртістердің 
өнері «Ақсауыт» күйімен басталды, 
оны «Талхиз сарыны» фольклорлық 
ансамблі орындады. Сондай-ақ Талхиз 
қалашығы және қазақтан шыққан 
тұңғыш ғалым Шоқан Уәлихановтың 
Қашқарияға сапары жөнінде мол 
мәлімет беретін сахналық қойылым 
көрсет ілд і .  Одан  кей ін  Қымбат 
Ж е к с е н б а е в а  « Е с к і  а с ы л  з а т » 
әнін шырқап, әртістер Нұрдәулет 
Әбдіқадіров пен Жансая Темір «Кербез 
сұлу» күйін, ал «Шашу» ансамблі 
«Мереке» биін орындады. «Ару» 
ансамблі қыздарының «Көшпенділер» 
биі зал толы көрерменге ерекше әсер 
қалдырды. Димаш Дәулетов шырқаған 
«Талғардың сұлу қыздары» әні де 
көпшіліктің көңілінен шықты. 

Концерттік бағдарламада тек халық 
әндері ғана емес, сондай-ақ Гаухар 
Әліпанова мен Құрманбек Бектұрсын
ұ л ы н ы ң  о р ы н д а у ы н д а  ә л е м д і к 
операдағы ән шырқалса, әйгілі трио 
«Қазағымсың» әнін шырқады. Жалпы 
әртістердің концерттік репертуары 
өте тартымды әрі мағыналы болды. 
Көрермен тәнті болып, әр нөмірге ұзақ 
қол шапалақтады. 

Аудан өнерпаздарының өнерін 
құрамына Төлеужан Ғұмаров, Дәулет 
Дәркембайұлы, Ғазиза Әбдиева, Ержан 
Тоқтар,  Мәншүк Тұрсынғазиева, 
Бекназар Какалеев сияқты өнер адам
дары енген қазылар алқасы бағалап 
отырды. 

Түйіндеп айтсақ, ұрпақтан ұрпаққа 
жалғасып келе жатқан халқымыздың 
рухани қазынасын, салт-дәстүрін, бай 
мәдени мұрасы мен ұлттық құнды
лықтарын сақтап, әрі қарай жаңғырту, 
оларды өскелең ұрпақтың бойына 
сіңіру – бүгінгі аға буын үшін үлкен 
жауапкершілік әрі ұлы мәртебе. Бұл 
тұрғыда «Ауылым – алтын бесігім» 
атты Мәдениет күндерінің берері мол. 
Ол – жаныңды жадыратар жақсы дәстүр.

Талғар ауданы

Құтмағамбет ҚОНЫСБАЙ

Аталған партия бөлімшесінің 
б а с ш ы с ы  Ә д і л б е к  Қ а м б а р ұ л ы 
б а л а л а р м е н  б і р г е  с а я х а т т а п , 
олардың музей жәдігерлеріне деген 
қызығушылығына куә болды. Бұл 
игі шараның басты мақсаты –  жас 
ұрпақтың дүниетанымын кеңейту, 
өнерге деген қызығушылығын арттыру, 
шығармашылық қабілетін дамыту және 
өзара қарым-қатынас дағдыларын 
қалыптастыру. 

«Әр баланың өзіне тән қабілеті мен 
мүмкіндігі бар. Олардың бойындағы 
талантты ашуға, қоғамға бейімделуіне 
қолдау көрсетуге және өмірдің жарқын 

Серік САТЫБАЛДИЕВ

сәттерін бірге сезінуге жағдай жасау – 
баршамызға ортақ міндет. Инклюзия 
– бұл тек тең мүмкіндік беру ғана емес, 
әр баланы түсіну, қабылдау, құрметтеу 
және оның қоғамда өз орнын табуына 
ықпал ету. Балалардың жүзіндегі 

шаттық пен шынайы күлкі – осындай 
игі бастамалардың нәтижесі. Өйткені 
әрбір бала жарқын болашаққа лайық», 
– дейді Әділбек Қамбарұлы.

Жамбыл ауданы

Таулы өлкеде бастау алған турнирдің республикалық деңгейге көтерілуі 
өңірде қазақ күресінің дамуына серпін беріп, жастардың спортқа деген 
қызығушылығын арттыруға ықпал етті. Аталған  жарыста  еліміздің әр  
аймағынан  келген  250 жас балуан 10 салмақ  дәрежесі бойынша бақ сынады. 

 Турнирдің ашылу салтанатында Кеген ауданы әкімінің орынбасары 
Кеңес Қабылбеков, спортшының алғашқы жаттықтырушысы, ақын  Шеризат  
Мекебаев, ҚР еңбек сіңірген жаттықтырушысы Қапар Тоқтарбайұлы, 
жарыстың бас төрешісі Қуанжан Қубекұлы, қазақ күресінен спорт шебері 
Азамат Қабденұлы, Кеген ауылдық округінің әкімі Ернат Ысқақ, ардагер- 
спортшы Дүйсен Бозбашаев Бауыржан Таубалдыұлының спорттағы 
жетістігіне жан-жақты тоқталып, қатысушыларға сәттілік тіледі. Аудандық 
ардагерлер кеңесінің төрағасы Шыңғыс Тұрсынов жас балуандарға ақ 
батасын берді. 

Жарыс қорытындысы бойынша әр салмақта жеңімпаздар анықталып, І 
орынды Алматы облысы, ІІ орынды Алматы қаласы, ІІІ орынды Қостанай 
облысының балуандары иеленді. Жеңіс тұғырына жайғасқан жеңімпаздар 
мен жүлдегерлерге арнайы кубок, медаль, диплом және ақшалай сыйлықтар 
табысталды. Осындай турнирлер жас балуандардың мол тәжірибе жинақтап, 
дүбірлі додаларда топ жарып, ел мерейін үстем етуге септігін тигізетіні анық.

Кеген ауданы

Дәурен ӘБУТӘЛІПОВ


